
Tillaga borgarfulltrúa Samfylkingarinnar um endurskoðun á skipulagsbreytingum 
til að tryggja nærþjónustu fyrir börn og fjölskyldur 
 
Borgarstjórn samþykkir að endurskoða yfirstandandi skipulags- og niðurskurðaraðgerðir 
borgarinnar með það að markmiði að tryggja nærþjónustu í hverfum borgarinnar. Þá 
verði málaflokkur forvarna staðsettur hjá skrifstofu barna og fjölskyldumála í stað 
skrifstofu öldrunarmála á velferðarsviði til að tryggja faglega samlegð og rökrétta 
stjórnsýslu.  
 
Barna- og fjölskylduteymi Reykjavíkurborgar verði staðsett og starfrækt úti í hverfunum 
til að tryggja nálægð, þekkingu og snemmtækan stuðning við börn og fjölskyldur þeirra. 
Þannig verði fjögur teymi starfandi í borginni sem taki mið af núverandi hverfaskiptingu 
sviðanna. Hverfin verði: 
 

1. Hverfi I. Vesturbær, Miðborg og Hlíðar. 
2. Hverfi II. Laugardalur, Háaleiti, Bústaðahverfi. 
3. Hverfi III. Breiðholt. 
4. Hverfi IV. Grafarvogur, Kjalarnes, Úlfarsárdalur, Grafarholt, Árbær og 
Norðlingaholt. 

 
Barna- og fjölskylduteymin annist forvarnarstarf, félagslega ráðgjöf vegna barna og 
ungmenna, sálfræðiþjónustu og aðra sérfræðiþjónustu s.s. hegðunarráðgjöf, sérkennslu 
og kennsluráðgjöf, talmeinaþjónustu og störf þroskaþjálfa. Þá verði tryggt að starfsemi 
farteyma og yfirumsjón með frístundastarfi og félagsmiðstöðvum tengist teymunum auk 
þjónustu sem Keðjan hefur veitt. Tryggja þarf barna- og fjölskylduteymunum viðeigandi 
húsnæði á hverjum stað til að sinna starfi sínu.  
 
Greinargerð 
 
Við yfirstandandi skipulags- og niðurskurðaraðgerðir Reykjavíkurborgar er afar brýnt að 
þær verði ekki á kostnað nærþjónustu við börn og fjölskyldur þeirra. Ekki hefur verið sýnt 
fram á hvernig miðstýring og niðurskurður eigi að bæta þjónustuna. Þvert á móti er lítil 
hagræðing fólgin í því að veikja snemmtækan stuðning og þurfa svo að bregðast við því 
síðar með kostnaðarsamari úrræðum. Með þessari tillögu eru lagðar fram nauðsynlegar 
leiðréttingar á tillögu meirihluta Sjálfstæðisflokks, Viðreisnar og Framsóknar sem 
samþykkt var á aukafundi í borgarráði þann 25. ágúst síðastliðinn. 
 
Nærþjónusta fremur en miðstýring 
Að mati borgarfulltrúa Samfylkingarinnar er algjört lykilatriði að haldið verði fast í 
staðbundin barna- og fjölskylduteymi úti í hverfunum, þrátt fyrir breytingar á yfirstjórn 
velferðar-, skóla- og frístundaþjónustu. Samþætt þjónusta og teymisvinna hefur verið 
þróuð um margra ára skeið, allt frá stofnun þjónustumiðstöðva árið 2005 og aukinni 
dreifstýringu á skóla- og frístundasviði árið 2021, þegar stór hluti verkefna á sviðinu var 
fluttur út á þjónustumiðstöðvar til að tryggja öflugri nærþjónustu.   



 

 
 

Þekking á hverfunum og þeim staðbundnu lausnum sem bjóðast, til dæmis í samvinnu 
við heilsugæslu, íþróttahreyfinguna, félagasamtök og lögreglu er afar dýrmæt í allri 
þjónustu við börn og ungmenni. Þá er þekking á skólasamfélaginu í hverfunum mikilvæg 
og nauðsynlegt að styrkja enn frekar við ráðgjöf inni í skólum og skapa til þess rými. Sem 
dæmi má nefna Breiðholt, þar sem mörg þróunarverkefni í þágu barna og ungmenna 
hafa litið dagsins ljós og verið verðmætur þáttur í uppbyggingu og framboði 
þjónustunnar. Við megum ekki kasta á glæ margra ára ómetanlegri uppbyggingu 
fagteyma sem þekkja hverfin, fjölskyldurnar og staðbundnar áskoranir, heldur verður að 
festa þau í sessi sem kjarnann í nærþjónustu borgarinnar. 
 
Forvarnir órjúfanlegur hluti barna- og unglingastarfs 
Forvarnir í þágu barna og ungmenna eru órjúfanlegur hluti þessa starfs. Því er lagt til að 
ábyrgð á þeim verði hjá barna- og fjölskylduteymunum, þar sem þær tengjast beint 
ráðgjöf, skólaþjónustu og frístundastarfi. Í núverandi skipulagi hefur málaflokkur forvarna 
verið færður undir skrifstofu öldrunarmála. Sú tilhögun er vanhugsuð af hálfu 
meirihlutans og lýsandi fyrir stjórnsýslulegt uppnám í tengslum við aðgerðirnar. Með því 
að færa málaflokkinn yfir á skrifstofu barna- og fjölskylduþjónustu er tryggð rökrétt og 
fagleg samfella í málefnum ungs fólks þar sem forvarnir barna og ungmenna verða 
kjarnastarfsemi en ekki hliðarverkefni á röngum stað í kerfinu. 
 


